POURTISSOU

I. — UN DRAGOUN, QU’ES ACO?

La mourdiduro de la serp estent cauvo dangeiroue, s’es, de-longo, counsidera ‘quéu bestiari coume
estent de cregne. D’aquito a n-en faire lou gardian d’un rode vo d’un tresor sacra leis ome d’autrei
tems an pas degu resta foueco en camin. Pamens, coumo un ome resoulu n’en pou veni a bout senso
trou de penasso, emé 1’ajudo dou tems e 1’'imaginacien d’un pau cadun, la serp a vist sei fouarmo
deveni gigantesco dins la carnavello dei creaire dou dragoun qu’an, de mai, prouvi soun bestiari
imaginari d’uno fouarco redoutablo. En tant beu camin ero gaire poussible de trepa. Per empacha
que la tueguesson d’un coup d’espaso la serp es estado, alouro, arnescado d’escaumo pus duro
qu’un cruveu de tartugo. Seis abalisseire 1’an ajusta puei doues alo per fin que s’envoulesse leu-leu
quouro courririé dangié de mouart sus terro. L’an meme fa douno, en la tremudant en dragoun, de
dous, quatre e, de coup que 1’a, sieis ped per li permetre ensin de patuscla’n pau mies e d’escapa,
lou mai que si poudrié, au deime de la mouart en fourcant sei coumbatent a faire mouestro d’uno
vertu quasi divino per auja s’enchaure de soun regard percant, afrounta lei terrible reves de sa coue
anelado e n’en sourti franc, mourga lei banejado de sa testo ournado d’uno creniero aguent d’asti
per péu vo ben, mai, resista au boufe pudent de soun alen empouiouna; touei de mau qu’un soulet
bastavo per n’en faire un orre fleu per lou paure pople deis endré mounte jassavo e vivié, alabre de
car umano, ce que poudié qu’encita lou couar deis eros e dei sant a veni loucha contro éu.



